
Ekskursiya ishi aniq rejalashtirishni talab qiladi. Ekskursiya rejasi tuzilar ekan eng 

avvalo o`qituvchi ularning har birini o`tkazish vaqtini va ish rejadagi mavzularga 

mosligigi, sinf xonasida olingan nazariy bilimlarni ekskursiya davomida to`ldirilishiga 

e`tibor qaratishi lozim bo`ladi. Kimyo korxonalarida jarayonlar reaktor ichida 

boraganligi tufayli u erda borayotgan reaksiyalarni ko`z bilan kuzatish imkoniyati 

mavjud emas. Ishlab chiqarishni amaliy o`rganish ongli va etarli natija berishi uchun 

o`quvchilar muhim qurulmalarning tuzilishi va u erda boradigan jarayonlarning 

mohiyati haqida nazariy bilimlarga ega bo`lishi kerak. Kimyo korxonalarini maktabda 

o`rganish o`quvchilar ayni ishlab chiqarish korxonasi asoslarini tushunish uchun kerakli 

bilimlarni egallagandan so`ng, turli ko`rgazmali vositalardan foydalanilgan holda 

amalga oshirish samarali bo`ladi. O`quvchilar avval xalq xo`jaligida muhim amaliy 

ahamiyatga ega bo`lgan moddalarning tarkibi, xossalari va qo`llanilishini o`rganadilar, 

shundan so`ng esa o`rganilayotgan mavzu yoki bo`lim bo`yicha xulosa chiqarishadi, 

sanoatda olinish usullarini o`rganishadi.  

SHunday qilib, ayni o`quv yili uchun ekskursiya rejalashtirilayotganda ob`ektlarni 

belgilash bilan bir vaqtda uni o`tkazilish vaqtini ham taxminan belgilash kerak bo`ladi. 

Buning uchun o`qituvchi ekskursiya mavzusi bo`yicha nazariy materiallarni ko`rib 

chiqishi, agar kerak bo`lsa maxsus adabiyotlardan ham foydalanish lozim. Bundan 

tashqari o`qituvchining o`zi avvalo ekskursiya o`tkazilishi kerak bo`lgan ob`ekt bilan 

yaqindan tanish bo`lishi zarur. Bu ishda o`qituvchiga davriy ravishda tashkilanadigan 

malakasini oshirish institutlari va xalq ta`limi bo`limlarining metodik kabinetlarida 

tashkillanadigan ekskursiyalar o`tkazish bo`yicha tayyorlov kurslari yaqindan yordam 

berishi mumkin.  

Keyinroq o`qituvchi ekskursiyaning maqsadini va ekskursiya vaqtida o`quvchilar 

egallashi lozim bo`lgan bilimlar hajmini aniqlaydi. Bunda o`quv savollari mazmuni 

amaldagi DTS talablariga mos kelishini hisobga olish kerak.  

Ekskursiya marshuruti shunday tanlanadiki, ishlab chiqarish korxonasiga borish 

va kelish vaqtini hisobga olmaganda ikki soatdan oshmasligi zarur.  

Uzoq vaqtga cho`zilgan ekskursiya o`quvchilarni charchab qolishlariga olib keladi. 

SHuningdek, marshurut xavfsizligini va ekskursiya boshlanganidan biror soat o`tgach, 

o`quvchilarning dam olish imkoniyatlarini ko`rib qo`yish kerak bo`ladi.  

Ishlab chiqarishda o`quv ekskursiya o`tkazishga tayyorgarlik ko`rishda asosiy 

diqqat o`quvchilarning xavfsizligiga qaratilishi lozim. Bunday har qanday ekskursiya 

o`quvchilarni texnika xavfsizlik qoidalari bilan tanishtirilgandan keyin, ekskursiya 

vaqtida unga qat`iy rioya qilgan holda amalga oshirilishi kerak. 

O`qituvchi ekskursiyadan avval ob`ektda bo`lib, rahbariyat bilan ekskursovod 

masalasi, ishlab chiqarish korxonasi ichida ekskursiya yo`nalishi, tushuntirish hamda 

ko`rsatishlarning hajmi va mazmuni, mumkin bo`lgan xavf manbalar (portlash xavfi 

bo`lgan joylar, temir yo`llar, ko`tarma kranlar, harakatlanuvchi qurilmalar va 

boshqalar) haqida kelishib olishi, bu holatlarni alohida nazorat qilish zarur.  

Odatda ekskursiyani ishlab chiqarish korxonasi xodimlari o`tkazishadi. 

Muxandis-texnik xodimlarni bu ishga jalb qilinishi o`quvchilarda tug`iladigan 

ishlab chiqarishga oid savollarga to`laroq javob berilishiga, ekskursiya natijasining 

samarali bo`lishiga olib keladi.  

Biroq shuni ham esda tutish kerakki, mutaxassislar texnik tomonlariga ko`proq 

e`tibor berishlari mumkin, bu o`quvchilarga ortiqcha, ikkilamchi materiallar bo`ladi. 

Bunday holat yuz bermasligi uchun ekskursavodga o`quvchilarning bilim darajasi 

haqida etarli ma`lumot berib, ekskursiya davomida ularga qaysi tomonlarni ochib 

berish lozimligini avvaldan aytib qo`ymoq kerak.  

Tajriba shuni ko`rsatadiki, eng yaxshi ekskursovodlar bu korxona labaratoriyasi 

xodimlari hisoblanadi.  

Ular o`quvchilarni jarayon mohiyatiga tez olib kirishadi, o`z tushuntirishlarida 

yo`nalishlarining o`ziga xos bo`lgan tomonlariga chalg`ishmaydi.  

Balki o`quvchilarning nazariy bilimlariga asoslangan holda ayni ishlab chiqarish 

muammolari bilan ilmiy tilda keng, ishlab chiqarish kimyo labaratoriyasida 

chiqarilayotgan mahsulotga mos keluvchi ilmiy-texnik vazifalarni qanday hal qilinishi 

haqida batafsil ma`lumot berishadi.  

Ekskursiyada rahbarlik rolini o`qituvchi bajaradi.  

Agar o`qituvchi ekskursovod o`quvchilarning tayyorganlik darajasini hisobga 

olmay chalg`iyotganini sezsa, unga savol bilan murojat qilib mavzuni eslatib qo`ymog`I 

kerak.  

O`qituvchi ekskursovod o`z ko`rsatishlarida va qurilmalarni ish prinsipini 

tushuntirishlarida o`quvchilarga orqa o`girib olmasligiga (tajribasiz ekskursovodlarda 

bu holat kuzatiladi) diqqat qilishi lozim. YAna shunga e`tabor qaratish lozimki, ishlab 

chiqarishga ekskursiyada eshituvchanlik doimo muammo bo`lib keladi.  

Bunda ovoz kuchaytirgichdan foydalanish maqsadga muvofiq emas, u ortiqcha 

shovqinni kuchaytiradi xolos. YAna ishlayotgan qurilma oldida baqirib 

tushuntirishning keragi yo`q. Yaxshisi bunday holatlarda shunday sexlarga kirishda 

materialni bayon qilib, qurilma oldida qisqacha eng zarur tushuntirishlarnigina berish 

kerak. O`quvchilarning savollariga sexdan chiqishda, eshik oldida javob berish mumkin. 

Agar o`qituvchi ayni ishlab chiqarishni yaxshi bilsa o`zi muxandis-texnik xodimlar 

yordamidan foydalanib ekskursiyani o`tkazishi maqsadga muvofiq bo`ladi. Ekskursiya 

– o`quv jarayonining o`ziga xos shakli bo`lganligi tufayli o`quvchilarni ma`lum vaqt 

davomida alohida tayyorlab borishni talab qiladi. Uning natijasi ayni shunga bog`liq 

bo`ladi. Tajribali o`qituvchi qator darslar davomiyligida o`quvchilar diqqatini u yoki bu 

yo`l bilan bo`lajak ekskursiya bilan bog`lab boradi. Ekskursiya arafasida esa o`qituvchi 

sinfda maxsus kirish mashg`ulotini tashkillash maqsadida quyidagilarni bajarishi lozim 

bo`ladi: a) o`quvchilarga ekskursiya maqsadini tushuntirishi; b) ob`ekt haqida umumiy 

tushuncha berishi; c) ekskursiya materialni tushunishlari uchun zarur bo`lgan 

bilimlarni berishi; d) qurilma va jarayonlarni o`rganish va kuzatishni engillashtirishga 

yordam berishi mumkin bo`lgan chizma hamda sxemalarni namoyish qilishi; e) 

ekskursiya rejasi bilan tanishtirishi; f) o`quvchilarga yig`ilish vaqti va joyini, ekskursiya 

yo`nalishini e`lon qilishi, sinf o`quvchilarini guruhlarga ajratishi va har bir guruhga 

alohida aniq topshiriq berishi kerak bo`ladi.  

O`qituvchi butun ob`ektni tomosha qilishdan tashqari yana nimalarga e`tabor 

qaratish lozimligini, nimani yozish va chizishni, qaysi xujjatli materiallar yig`ishni 

(zavod tarixi, kasb egalari, xom ashyosi, xom ashyoni qayta ishlash va asosiy 

mahsulotni olish uchun qo`llaniladigan jarayonlar, mahsulot assortimenti, istiqbolli 

rejasi, hamkorlari, istemolchilari, atrof-muhit muhofazasi), kim xom ashyodan, kim 

mahsulotdan namunalar olishini, buning uchun qanday idish va toza yorliqlar olish 

kerakligini avvaldan tayinlab chiqadi. O`qituvchi shuningdek ekskursiya materiali 

mavzusiga oid xabarlarni aytadi va qo`shimcha adabiyotlarni tavsiya qiladi.  

Kirish mashg`ulotida o`qituvchi texnika xavfsizligini tushuntiradi. Biroq bu ishga 

kirishib ketib o`quvchilarni xavfsizlik qoidalarini yodlash bilan band qilib qo`ymaslik 

kerak. Ular asosiysini o`zlashtirib olishsin. O`quvchilar polga to`kilgan suyuqliklarni 

bosib olinganda hosil bo`ladigan dog`larning oqibatini, qurilma va idishlarga tegmaslik 

kerakligini, sex boshlig`i yoki ustadan so`roqsiz namunalar olmaslik lozimligini bilishlari 

kerak. Butun tayyorgarlik shunday tashkillanishi kerakki, u o`quvchilarda qiziqish 

uyg`otsin. Diqqatni nimaga va qaerga qatarish lozimligi haqidagi aniq ko`rsatma, 

samarasiz kuzatuv va befarqlik oldini oladi, muhim ishlab chiqarish hodisalari 

o`rtasidagi mantiqiy bog`liqlikni o`rnatilishiga va faollikni yuzaga kelishiga olib keladi. 

Ekskursiya rejasini bosqichlarga bo`linishi, tushuntirish lozim bo`lgan kuzatishlar va 

savollar haqidagi ko`rsatmalarni ekskursiya davomida o`quvchilar daftarlariga yozib 

borishlari uni samaradorlini oshiradi.  Trenajyor-qurilmalar, zavod qurilmalari 

maketlari va modellari bo`lgan zavod muzeyi yoki OTK, texnika uylari, ko`rgazmalarga 

ekskursiya uyushtirish nisbatan qulay hisoblanadi. Bunday ekskursiyani o`tkazish ham 

jiddiy tayyorgarlik ko`rish kerak. Ekskursiyadan avval o`qituvchi ayni ishlab chiqarish 

negizidagi kimyoviy reaksiyalar haqida ma`lumot beradi, o`quvchilarning bilimlarini 

umumlashtiradi, maket va modellarni o`rganish bo`yicha tegishli ko`rsatmalar beradi. 

Eksponat oldida tushuntirishni muzey, vistavka xodimi yoki o`qituvchining o`zi olib 

borishi mumkin. Bu shakldagi ekskursiya ma`lumot banki jihatidan nisbatan kambag`al 

bo`lsada, samaradorligi mavjud, o`quvchilarning bilish darajasi va dunyoqarashini 

kengaytirish uchun xizmat qiladi.  Mineral o`g`it omboriga yoki to`qimachilik fabrikasi 

bo`yash sexiga qilinadigan ekskursiya (IX sinf) kimyoviy jarayonlar amaliy ahamiyatga 

ega bo`lgan ishlab chiqarishning bir qismini ko`rish, kimyoviy bilimlar qo`llanilishi bilan 



SO’NGI ILMIY TADQIQOTLAR NAZARIYASI                                                                                  6-JILD 12-SON 
RESPUBLIKA ILMIY-USLUBIY JURNALI                                                                                           13.12.2023 

 102 

bog`liq bo`lgan turli kasb egalari bilan tanish imkoniyatini yaratish orqali o`quvchilarda 

nisbatan boy taassurot qoldiradi. 

